
ᓴᖅᑭᑎᑕᐅᓯᑲᐅᑎᒋᔭᕆᐊᓕᒃ 
 

ᐊᒃᖢᓗᐊᖅᑕᐃᓕᒪᑎᑦᑎᓕᕐᓂᖅ ᐱᕙᒌᔭᖅᑕᐅᓯᒪᔪᖅ ᑕᐅᑐᒐᖃᓪᓗᐊᑕᖅᐳᖅ ᓄᓇᓕᖕᒥᐅᑦ 
ᓇᖕᒥᓂᖅᓱᕈᓐᓇᓕᕐᓂᖏᓐᓄᑦ, ᐱᓕᕆᖃᑎᒌᒃᐸᖕᓂᖏᓐᓄᑦ ᒪᒥᓴᕐᓂᕐᒧᓪᓗ 

 

ᐃᖃᓗᐃᑦ, ᓄᓇᕗᑦ (ᕕᕗᐊᕆ 24, 2012) –ᒪᑭᒪᓂᖅ ᐱᕙᒌᔭᖅᑕᐅᓯᒪᔪᖅ: ᐊᒥᖅᑳᖃᑎᒌᒃᖢᓂ ᐊᑐᖅᑕᐅᓇᔭᖅᑐᖅ ᐊᒃᖢᓗᐊᖅᑕᐃᓕᒪᑎᑦᑎᓂᕐᒧᑦ ᐅᓪᓗᒥ 
ᓴᖅᑭᑎᑕᐅᓚᐅᖅᐳᖅ ᐃᓚᒋᔭᐅᑎᑕᐅᓪᓗᓂ ᐊᕗᖓᑲᓪᓚᒃ ᐊᒃᖢᓗᐊᕈᓐᓃᖅᑎᑦᑎᕙᓪᓕᐊᔪᒪᓂᕐᒧᑦ ᐱᓕᕆᐊᖃᕐᓂᐊᕐᓂᕐᒧᑦ ᐱᕙᒌᔭᖅᑕᐅᓯᒪᔪᖅ ᓄᓇᕗᒻᒥᐅᓄᑦ. 
 
ᓄᓇᕗᒻᒥᐅᑦ ᒥᓂᔅᑕᖓᑦ ᐱᕙᓪᓕᐊᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᐲᑕ ᑕᑉᑑᓇ, ᓄᓇᕗᑦ ᑐᙵᕕᒃᑯᓪᓗ ᐊᖏᔪᖅᑳᖓᑕ ᑐᒡᓕᐊ, ᔮᒃ ᐊᓇᕈᐊᖅ, ᓴᖅᑭᑎᑦᑎᓚᐅᖅᑑᒃ 
ᐱᕙᒌᔭᖅᑕᐅᓯᒪᔪᒥᒃ. 
 
“ᑖᓐᓇ ᐱᕙᒌᔭᖅᑕᐅᓯᒪᔪᖅ ᓄᓇᑦᑎᓐᓂᓪᓚᕆᒃ ᓴᖅᑭᓯᒪᔪᖅ, ᑕᐅᑐᖅᑰᖅᑕᐅᓯᒪᔪᓂᓪᓗ ᐃᓱᒪᒋᔭᐅᓯᒪᔪᓂᓪᓗ ᐊᒥᓱᒻᒪᕆᖕᓂᑦ ᑕᒪᑐᒧᖓ 
ᐱᓕᕆᓪᓚᕆᒍᒪᖃᑦᑕᖅᓯᒪᔪᓂᑦ ᓄᓇᕗᒻᒥᐅᓂᑦ ᐃᓚᐅᓚᐅᖅᑐᓂᑦ ᐊᕐᕌᓂ ᑭᒃᑯᑐᐃᓐᓇᓂᒃ ᐅᖃᖃᑎᒌᖃᑦᑕᕐᓂᕆᔭᐅᓚᐅᖅᑐᒥᑦ,” ᑕᐃᒪᓐᓇ ᒥᓂᔅᑕ ᑕᑉᑑᓇ 
ᐅᖃᖅᖢᓂ. “ᑖᓐᓇ ᒪᑭᒪᓂᖅ ᐱᕙᒌᔭᖅᑕᐅᓯᒪᔪᖅ ᑕᑯᑎᑦᑎᕗᖅ ᐅᕙᑦᑎᓐᓂᒃ ᖃᓄᐃᓕᐅᕆᐊᖃᕐᓂᑦᑎᓐᓂᒃ ᐃᑲᔪᖅᑐᐃᔪᒪᓂᕐᒧᑦ ᓇᖕᒥᓂᖅᓱᕈᓐᓇᕐᓂᕐᒥᒃ 
ᓄᓇᑦᑎᓐᓂ, ᓴᙱᒃᑎᒋᐊᖅᑎᑦᑎᔪᒪᓂᕐᒧᑦ ᐃᓅᖃᑎᒌᒃᐸᖕᓂᕆᔭᐅᔪᓂᒃ ᒐᕙᒪᒃᑯᓐᓂᑦ ᐃᓄᖕᓄᓪᓗ ᑲᑐᔾᔨᖃᑎᒌᖑᔪᓂᒃ, ᑭᐅᓯᔪᒪᓂᕐᒧᓪᓗ 
ᐱᒋᐊᕈᑕᐅᓪᓗᐊᑕᖅᐸᒃᑐᓂᒃ ᐊᒃᖢᓗᐊᖅᑐᖃᖅᐸᖕᓂᖓᓄᑦ.” 
 
“ᐱᓕᕆᐊᕆᓪᓗᐊᑕᖅᑕᑦᑎᓐᓂ ᐊᒃᖢᓗᐊᕈᓐᓃᖅᑎᑦᑎᕙᓪᓕᐊᔪᒪᓪᓗᓂ ᐱᑕᖃᕆᐊᖃᕐᓂᐅᕗᖅ ᑲᑎᑎᑦᑎᓂᕐᒥᒃ ᐃᓄᐃᑦ ᐊᐅᓚᑦᑎᓂᕆᕙᒃᑕᖏᑦ 
ᐊᐅᓚᑦᑎᓂᐅᕙᒃᑐᓄᑦ ᐅᓪᓗᒥ ᐊᑐᖅᐸᓕᖅᑕᑦᑎᓐᓄᑦ ᓄᓇᕗᒻᒥ,” ᑕᐃᒪᓐᓇ ᐊᖏᔪᖅᑳᑉ ᑐᒡᓕᐊ ᐊᓇᕈᐊᖅ ᐅᖃᖅᖢᓂ. “ᐅᖃᖅᓯᒪᔪᖅᑕᖃᖅᑎᓪᓗᒍ ᐃᒪᓐᓇ 
ᑖᒃᑯᓚᓇᓂ ᒪᑭᒪᓂᖅ ᐱᕙᒌᔭᖅᑕᐅᓯᒪᔪᓂ, ᒪᒥᑎᑦᑎᔭᕆᐊᖃᖅᑐᒍᑦ ᐃᓅᖃᑎᒌᖕᓂᕆᕙᒃᑕᖏᓐᓂᒃ ᓄᓇᖃᖅᑐᑦ ᑲᑐᔾᔨᖃᑎᒌᓪᓗ ᑕᒪᒃᑯᓄᖓ ᐱᔨᑦᑎᕋᖅᐸᒃᑐᑦ, 
ᐊᑐᕐᓗᑕᓗ ᐊᑐᖅᐸᒃᑕᑐᖃᖅᑎᓐᓂᒃ ᐱᓕᕆᖃᑎᒌᒃᐸᖕᓂᕐᒥᒃ ᐃᑲᔪᖃᑦᑕᐅᑎᓂᐊᕙᒃᑐᓂᒡᓗ.” 
 
ᑕᒪᓐᓇ ᐱᕙᒌᔭᕐᓂᖅ ᐋᖅᑭᒃᓱᖅᑕᐅᓚᐅᖅᓯᒪᕗᖅ ᐊᕐᕌᓂ ᐅᑭᐊᒃᓵᖑᑎᓪᓗᒍ ᐊᒃᖢᓗᐊᖅᑐᖃᖅᐸᖕᓂᖓᓄᑦ ᑲᑎᒪᕐᔪᐊᕐᓂᐅᓚᐅᖅᑐᒥ ᐃᖃᓗᖕᓂ.  
 
“ᓄᓇᕗᑦ ᒐᕙᒪᒃᑯᖏᑦ ᐱᓕᕆᐊᖃᒻᒪᕆᖕᓂᐊᕐᓂᕋᓚᐅᖅᓯᒪᕗᑦ ᓴᖅᑭᑎᑦᑎᓕᕈᒪᓪᓗᑎᒃ ᒪᓕᒐᐅᓂᐊᖅᑐᓂᒃ ᐊᑐᓕᖅᑎᑦᑎᕙᓪᓕᐊᓂᐊᕐᓗᓂ ᐊᕗᖓᑲᓪᓚ 
ᐊᒃᖢᓗᐊᕈᓐᓃᖅᑎᑦᑎᕙᓪᓕᐊᔪᒪᓂᕐᒧᑦ ᐱᕙᒌᔭᖅᑕᐅᓯᒪᔪᓂᒃ ᐱᓕᕆᖃᑎᒋᓗᒋᑦ ᐱᓕᕆᖃᑎᒋᕙᒃᑕᕗᑦ ᑕᒪᓐᓇᓗ ᒫᓐᓇ ᐱᓕᕆᐊᖑᕙᓪᓕᐊᓕᖅᖢᓂ,” ᑕᐃᒪᓐᓇ 
ᒥᓂᔅᑕ ᑕᑉᑑᓇ ᐅᖃᖅᖢᓂ. “ᒪᓕᒐᓕᐅᕐᕕᖕᒥ ᐱᓇᔫᑎᒋᔭᐅᓂᐊᖅᑐᒥᑦ ᐋᖅᑭᒃᓱᐃᔪᖃᖅᐸᓪᓕᐊᕗᖅ ᐃᓱᒪᒃᓴᖅᓯᐅᕈᑕᐅᓂᐊᖅᑐᒥᒃ ᒪᓕᒐᓕᐅᖅᑎᓂᑦ ᑕᒪᑐᒪᓂ 
ᐊᕐᕌᒍᒥ.” 
 
ᑖᓐᓇ ᐱᕙᒌᔭᖅᑕᐅᓯᒪᔪᖅ ᕿᒥᕐᕈᐊᖅᑕᐅᒃᑲᓐᓂᖅᓯᒪᕗᖅ ᑲᑎᒪᕐᔪᐊᕐᓂᕐᒥ ᐃᓚᐅᓚᐅᖅᑐᓄᑦ ᐱᓕᕆᖃᑕᐅᓯᒪᔪᓪᓗ ᑕᒪᑐᒧᖓ ᐅᖃᖅᓯᒪᓪᓚᕆᒃᐳᑦ 
ᐱᓕᕆᐊᖃᓪᓚᕆᒍᒪᓂᕋᖅᖢᑎᒃ ᐱᕙᒌᔭᖅᑕᐅᓯᒪᔫᑉ ᓯᕗᓪᓕᖅᐸᐅᔾᔭᐅᓯᒪᓂᖏᓐᓂᒃ. ᐃᓚᐅᔪᖅ ᐊᖏᓚᐅᖅᑐᑦ ᑕᒪᓐᓇ ᓄᓇᕗᒻᒥ ᓇᓂᑐᐃᓐᓇᖅ ᐱᓕᕆᖃᑎᒌᖕᓂᑦ 
ᐊᒃᖢᓗᐊᕈᓐᓃᖅᑎᑦᑎᔪᒪᓂᕐᒧᑦ ᐱᑎᑦᑎᓂᐊᕐᓂᖓᓂᒃ ᓯᕗᓕᖅᑎᐅᓂᕐᒧᑦ ᑲᒪᔨᐅᓂᕐᒧᓪᓗ ᑕᒪᑐᒧᖓ ᒪᑭᒪᓂᖅ ᐱᕙᒌᔭᖅᑕᐅᓯᒪᔪᒧᑦ. ᑕᒪᓐᓇᑦᑕᐅᖅ 
ᐱᕙᒌᔭᖅᑕᐅᓯᒪᔪᖅ ᑕᒪᒃᑯᓂᖓ ᐱᓕᕆᖃᑎᒌᓂᒃ ᐅᖃᖃᑎᒌᖏᓐᓇᖅᑎᑦᑎᔭᕆᐊᖃᖅᐳᖅ ᓄᓇᓕᖕᓂᒃ ᐊᑐᓕᖅᑎᑦᑎᓂᐊᖅᑎᓪᓗᒋ ᒪᑭᒪᓂᕐᒧᑦ 
ᓯᕗᓪᓕᖅᐸᐅᔾᔭᐅᓯᒪᔪᓂᒃ. ᑖᒃᑯᐊ ᐱᓕᕆᖃᑎᒌᒃᑐᑦ ᑕᒪᑐᒧᖓ ᑲᑎᓛᖅᑐᑦ ᑕᒪᑐᒥᖓ ᐱᔾᔪᑎᖃᕐᓗᑎᒃ ᐅᐱᕐᙵᖅᐸᓪᓕᐊᓕᖅᐸᑦ. 

ᒫᑎᐅ ᐃᓚᓯᕗᐃᑦᔅ       ᑭᐅᕆ ᒪᒃᓚᔅᑭ 

